
Ya Napolu En Surat Ni Pedru

Ya Gafu Na Suratin Yan

Am nabasam ya Mappya en Damag ni Hesus
Kristu nga nesurat ni Matyu, ikid ni Markus, a
Lukas, anna Hwan, adana amum am inyaiPedru,
te intu ya takday na popolu kiden ituldu ni Hesus
takatolayna en paralaaddettapasinaen. IPedru
hapa ya nangilemad te Hesus ta nepanggafut na
suddalu kiden tentu, ammi sangaw nagbhabawi a
nagtangit. A ta nepakipaita ni Hesus ta ituldu na
kiden ta nekatolay na en, a yen hapa ya nepan-
gibar na te Pedru ta parigan na hapa sangaw ya
kuman na pasi hala ni Hesus am madatang na ya
kala-laay na (Itam ya Hwan 21).

Am basam hapa ya Tarabaku na Turin Kiden
nga nesurat ni Lukas ta kapitulo 1 addet ta 15, a
yen hapa ya pakabasam ta tarabaku ni Pedru ta
kabalinan na netattullu ni Hesus ta langit. I Pedru
ya takday na pastor tailina Herusalem, a masikan
hapa mangipadangag ta uhohug na Namaratu, a

namidwa hapa nabalud gafu ta pangipadangag
na.

A yen ta nesurat ni Pedru ya suratin yan, te
paturadan na ya kadwan kiden mangurug nga
mazigatan gafu ta pangurug da.

1-2Tekamuy nga mangurug te Hesus Kristu, nga
nesaned ta lugar kiden na Pontu, ikid na Galasya,
ikid na Kapadosya, ikid na Asya, a Bitinya.

Ampade padakalan na Namaratu ewan ya allak
na tekamuy, petta itta la itta ya ngamin mappya
tekamuy.

A ya nagsurat tekamuy a iyak, Pedru, nga turin
ni Hesus Kristu.

A nesansaned kam ta pagyanan muy kidina, te
kuman na awemuy haman lugar, ammi maski te
ikamuy ya pinili na Namaratu ewan taawemuyen
para la pakeanak, te dana negakkad na ta kwa na
kam. A yen ta negungay na kam hapa na Kahalwa
na en, petta mangurug kam te Hesus, pettam
kumanen a mabaggawan kam ta liwat muy kiden
gafu ta daga na en ta nepasi na en.

Ya Neparan Na Namaratu Ta Anak Na Kiden

3 Dayawan ku la ya Namaratu ewan nga Dama
na Dafu tamewan Hesus, te gafu ta dakal ya allak
na tekitam a nauli kitam neanak. A yen ta itta ya
ikatalak tam ta magnayun kitam gafu ta natolay
hapaiHesus tapasinaen. 4A gafu ta anak kitanan
na Namaratu ewan a atadan na kitam hapa san-
gaw ta lugar na kwa tam nga awan maperdi ikid
na awan mawakay, te neappiya na la bit ta lugar
na ewan. > A mappya hapa te pataronan na kitam
ta pakapangwa na en gafu ta pangurug tam tentu,
pettam awetam sangaw megungay tentu addet
ta pagaddetan na arawin yan, te yen sangaw ya
pangipaita na ta kustu en na pangikerutan na
tekitam nga dana neparan na tekitam.

6 A yen mina ya nonotan muy ikid na ikatalak
muy, te am uray na Namaratu ta dana mazigatan
kam la bit ta kompormi na pagzigatan a attaman
muy la, 7 petta mepasikkal hapa ya mekustu ta

pangurug muy ta kuman na pake balituk. Te
maskiya gagangayennabalitukadanalutun data
afuy petta maazi ya nekihu en nga duping. A am
kunna ten ya pangpasikkal da ta pake balituken
a kumanen hapa ta pangurug muy, te pake ad-
addu ya iatad na pangurug muy ammi ta balituk,
te maperdi hala sangaw ya balituken, ammi am
mepasikkal ta kakurugan ya pangurug muy a yen
sangaw ya mangatad ta pakedayawan muy ikid
na kalalaki muy ta arawen nga datang ni Hesus
tekitam.

8 A maski am awemuy para la naita i Hesusen
addet ta ayanin a iddukan muy hala, te intu ya
kurugan muy. A pake dakal hapa ya talak muy
tentu nga nagafu ta Namaratu nga awemuy me-
bosag. 9 A gafu ta pangurug muy tentu a melillik
ya kahalwa muy ta mekaduwa en pasi.

1011 A ya aglavun kiden na Namaratu ta
palungu na araw a dana binida da ya allak
na Namaratu nga ipaita na tekitam, te itta
tekid ya Kahalwa na en nga nangpalavun ta
pangikerutan na tekitam. Ammi maski kunna
ten a pake pakanonnonotan da ya linavun
da en, te nekabalin da nanglavun ta pasi na
Mangikerutanen ikid na pangpata-nang na
Namaratu tentu a pake ikayat da para dangagan

am kanu na araw ikid na had kunna. 12 Ammi
nepakamu na Namaratu tekid ta aweda la bit

maita ya linavun da en, te magdulot kan sangaw
ta mabayag para na araw.

A ikitam mantu nga simsima da kiden ya nag-
dulotan na ta ayanin. Te ya napolu kiden nangi-
padangag ta uhohug na Namaratu tekamuy a

napasinapan kid ta Kahalwa na Namaratu nga
nagafutalangit, aintunepadangag datekamuyya
ketta na mangikerutanen nga linavun na aglavun
kiden ta palungu na araw. Pake dakal mantu ya
allak na Namaratu tekitam, te maski ya anghel
kiden a ikayat da hapa dangagan am anu ya itta
ta nonot na Namaratu gafu ta pangikallak na en
tekitam nga tolay.

Ya Patarabaku Na Namaratu Tekitam
13 A mappya mantu ta iparan muy ya nonot

muy, petta awemuy megitta ta mellawen. A pake
ikatalak muy la ya kallak na Namaratu nga ipaita
na sangaw ta ange ni Hesus tekitam. 14 A malol-
ogon kam mina ta Namaratu ta kuman na anak,
petta awemuy tolin ya kuman na kinaragatan
muy taidita awemuyen parala pakkamu ta kustu.
15Ya gagangay na Namaratu ewan nga nangalap
tekamuy a meduma, te awan ta karagatan na ta
dulay, at kumanen mina hapa tekamuy. 16 te ya
nepesuratnaentaidia

“Mappya ta meduma kam, te meduma yak,”

kunna.
17 A gafu ta “Amang,” kummuy ta Namaratu

ewan a mappya mantu ta italaw muy ta katolay
muyin para la ta lutakin, te am uknudan na ki-
tam sangaw ta atubang na ewan a awan sangaw
ta idaduma na tekitam, te atadan na sangaw ya
tagtakday tekitam ta kuman na tinarabaku tam.
18-19 Te dana amu muy, kahkahulun, ta yen ya
nepangsaka ni Hesus tekitam petta maubadan
kitam mina ta dana en gagangay tam nga dulay
nga pinarigan tam ta dadagkal tam kiden. A
bakkan ta intu nepangpaga na tekitam ya kuman

na pirak ikid na balituk nga kanayun maglaka, am
awa daga na en hapa la nga awan manguli. Te
intu hala ya Kalneru na Namaratu nga negitta ta
kaispotan na kalneru nga awan pulus ta zinnay
na nga neatang na popolu kiden dadagkal petta
mekaru ya liwat da kiden.

20 Ammi maski ta idi ta awena en para la paka-
padday na paglelehutin a dana uray na Namaratu
ta Anak na en sangaw ya mangsaka tekitam, a
yen ta umangen hapa ta lutakin ta pagaddetan na
araw kiden petta mekerutan kitam hapa. 21 A gafu
ta tinolay na Namaratu ya Anak na en nga pinata-
nang na ta hebing na ewan a itta ya ikatalak tam

ta intu hapa sangaw ya mangtolay tekitam gafu ta
pangurug tam tentu.

22 A gafu ta kinurug muy ya kakurugan,
kahkahulun, a nabaggawan na hapa ya nonot
muy, petta mangidduk kam hapa ta kakurugan
na pangidduk. A mappya mantu ta ikakinan
muy ya magkaid-idduk ta kakurugan na idduk
nga nagafu ta nonot muy, 23 te bakkan kanan
haman ta kuman na gagangay na tolay. Te gafu
ta uhohug na Namaratu ya nemula na ta nonot
muy a nauli kanan neanak, te bakkan haman
ta kuman na gagangayen hukal nga masi, te
magnayun haman, a tolayan na kam. 24 Te ya
uhohug na takday aglavun a

“Kuman na kadat ya tolay kiden,
a kuman na sabong ya kaispot da,
teimawan kid hala sangaw ta kuman na kadat

kiden nga magkatang, ikid na lappaw
kiden nga magkahunnak,

25 ammi ya uhohug na Namaratu a magnayun
la,” kunna.

A ye-yen na uhohug ya mappya en damag na

Namaratu nga nepadangag da tekamuy.

2

1A gafuta nauli kanan neanak a mappya ta azin
muy hapa ya ngamin kadulay muy, te awan mina
ta magladdud, ikid na magimmamappya, ikid na
pumassil, ikid na mamadpadulay. 2-3 Te am map-
pya ya nepakakakkap muy ta idduk na Namaratu
ewan tekamuy a mappya ta sigida karagatan muy
ya uhohug na en ta kuman na bagu en neanak nga
kanayun magsusu. Te ya uhohug na en ya kuman
na mappya na gattak nga awan ta kihu na. A yen
sangaw ya mangpadakal ta pangurug muy petta

megitta kam ta kadakalan na anak na Namaratu
ewan.

Ya Batu Na Namaratu
4-5 *Ya kuman na keangarigan ni Hesus a intu
hala ya kuman na batu nga seangat nga pag-
patayukan na Namaratu ta bali na, te maski am
newarad na tolay kiden a intu hala ya negitta na
Namaratu ta mapili ikid na kaispotan na batu. A
gafu ta nedagga kanan tentu a negitta kam hapa
ta kuman na batu kiden seangat, petta mapadday
kam ta bali na Kahalwa na Namaratu. 6 Te ya
uhohug na Namaratu nga nesurat ta Bibliya na
dadagkal tam kiden a
“Itta sangaw ya isaad ku ta mapili ikid na
kaispotan na batu, petta megitta ta
mayor na batu ta bali kin.

A maski am inya sangaw ya mangurug tentu a
mesipat hapa sangaw ta dayaw na en,”

kunna.
7 A ikamuy mantu nga mangurug te Hesus a

itta hapa ya dayaw muy, ammi ta awan kiden

mangurug a nelogot kid, te ya nesurat na takday

aglavun na Namaratu ta idi a

“Ya batu en nga newarad na magbali kiden, a
netoli hala na Namaratu,

anagbalin ta mayor na batu ta bali na en,

a intu hapa sangaw ya ketumpapan na awan
mangurug,” kunna.

8 A gafu ta soysoyan da ya uhohug na Namaratu a

nagdulot hapa ya nebar na en, te netumpap kid ta

batuna en.
9 Ammi ikitam, kahkahulun, ya tolay kiden na

Namaratu nga pinili na, a nesaad na kitam hapa
ta padi na kiden nga makipagturay ikid na man-
giatang ta pangdayaw tam tentu gafu ta pangurug
tam te Afu Hesus, te yen kid na atang ya pake
ikatalak na. A pinagbalin na kitam ta tolay na,
petta ipadangag tam hapa ya kalalaki na en, te
neuhet na kitam ta sugiramen, ikid na nealit na
kitam ta dakar na en nga ispot. 19 Ta idi a kuman
na awan ta kwenta muy ta Namaratu, a awemuy
nesipat ta kallak na, te awemuy nesipat ta tolay
na kiden. Ammi ta ayanin a nekallak na kanan,
te tolay na kanan.

Ya Gagangay Mina Na Tolay Na Namaratu
11 A gafu ta tolay kitam na Namaratu, kahkahu-
lun, a bakkan mantu ta lugar tam ya paglelehutin,
te kuman na magpasyar kitam la ta isin. A yen ta
itabarang ku tekamuy ta awemuy passilan ya itta



1 Pedru 2:12 viii 1 Pedru 2:18

ta paglelehutin nga karagatan na bari muy, te yen
kid sangaw ya makigubat ta kahalwa muy petta
melogot kam ta Namaratu ewan. 12 A mappya
ta ipaita muy hapa ya ispot ta atubang na awan
kiden mangurug, te maski am angarigan ta pad-
padulayan da kam gafu ta awemuy megitta tekid a
maita da hala ya pagkappyanan na agangwa muy.
A am kanu sangaw ya panghukal na Namaratu
ta nonot da a mabalin ta maghabawi kid, petta
mangurug kid hapa tentu.

13 A gafu ta mangurug kanan te Afu Hesus a
mappya hapa ta timuluk kam la ta ngamin kiden
magturay nga nepesaad na tekamuy, aglalo ta
kadakalan na magturay, 1 ammi kumanen hapa
ta turin na kiden, te yen kid ya daddoban na nga
ange mangpa-gang ta makaliwat, a intu dayawan
da ya matunung. 15 A uray mantu na Namaratu
ta mappya ya tarabakun tam, petta awan ta kut-
tagu mabida na tinarabitab kiden nga manglibak
tekitam. 16 Mappya te awan na ta kuman na
galut muy gafu ta nepangubad ni Hesus tekamuy,
ammi bakkan mina ta yen ya pambar muy petta
mangwa kam ta dulay, te daddoban kam haman
na Namaratu ewan. 17 A mappya mantu ta ipaita
muy ya amat muy ta atubang na ngamin tolay,
ikid na iddukan muy ya kabagis muy kiden man-
gurug, ikid na italaw muy ya Namaratu, ikid na
dayawan muy hapa ya kadakalanen magturay ta
lugar muy.

Ya Gagangay Mina Na Magtagabu

18 A ikamuy hapa nga magtagabu ta tolay a mal-
ogon kam la ta dafu muy kidina, a masippat kam

la tekid. Ammi bakkan la ta maallak kiden ikid na
maidduk kiden tekamuy, te maski ya maporay Kki-

den hapa. 19Te maski am awan ta liwat muy tekid,
am attaman muy ya pangpazigat da tekamuy gafu
ta pangurug muy ta Namaratu a madayawan kam
hapa. 20 Ammi am itta ya liwat muy tekid a itta
hud ya pakedayawan muy gafu ta attaman muy
ya pagpaluk da tekamuy? Ammi am angarigan ta
mazigatan kam gafu ta mappya a attaman muy
hapa, a pake dakal hapa ya talak na Namaratu
tekamuy. 21 Te yen haman ya nepangalap na
Namaratu tekitam petta tarabakun tam mina ya
mappya maski am pagzigatan tam, te nazigatan
hapa i Hesusen gafu tekitam.

A yen mina ya pangnonotan tam, petta pari-
gan tam hapa, 22 te awan haman ta iningwa na
ta dulay, ikid na awan ta inuhohug na ta awan

kustu. 23 A maski inamamat da a awena tinab-
bag. A tekid para la nangpazigat tentu a awena

nanatalaw awa Namaratu la ya nekatalak na, te
intu sangaw ya mangpa-gang tekid ta kuman na
mekustu en tekid. 24 A ta nepagpaappa da tentu
ta kayu en a nesagapil na kitam gafu ta liwat tam
kiden, petta awetanan sangaw magliwat, am awa
mangwa kitam hud la ta mappya gafu ta pakesipat
tam tentu, te ya bigad na kiden ya namagmappya

tekitam. 25 Ta idi a kuman kam na kalneru kiden
nga netawag ta dafu da, ammi ta ayanin a nagtoli

kanan ta dafu muyen nga mangtaron ta kahalwa
muy.

3

Ya Metabarang Ta Seatawa

1-2 A ikamuy hapa babay nga seatawa a timuluk
kam hapa ta attawa muy, te maski am aweda para
la mangurug ta uhohug na Namaratu a mabalin
ta mauli ya nonot da gafu ta kappya na tarabaku
muy ikid na talaw muy ta Namaratu, maski awan
ta mauhohug muy tekid. 3 A bakkan mina ta
kaispot na huk muy ikid na barawasi muy ya pake
pakolangan muy, te bakkan ta yen ya kakurugan
na ispot. 4 Mapmappya hud la ta nonotan muy ya
masippat ikid na magintak ta nonot muy, te ye-
yennaispotyaawan magdan, ikid na dayawan na
Namaratu ewan. > Kumanen ya kaispot na popolu
kiden babay nga nangikatalak ta Namaratu ta idi,
te timuluk kid hapa ta attawa da. ¢ Ta kuman ni

mina Sara en a timuluk hala ta atawa na en Abra-
ham, te nekwenta na ta dafu na. A am mappya

hapa ya tarabakun muy gafu taawan ta burungan
muy ta dulay a negitta kam hapa te mina Sara en.
7 A ikamuy hapa nga lalaki a nonotan muy ta
pake makafuy ya bari na attawa muy ammmi ta bari
muy, a iddukan muy kid mantu, te mesipat kid
hapa tekamuy ta magnayun na angat nga neatad
na Namaratu tekamuy. A iddukan muy kid mina
petta awan ta mangsalin ta pakimallak muy.

Ya Metabarang Ta Mazigatan

8 A ya mabidak hapa tekamuy ngamin a pag-
dadaggan muy ya nonot muy, ikid na magkaid-
idduk kam ta kuman na magkabagis, a makipa-
grikna kam ta kahulun muy kidina, ikid na
magkapaspasensa kam. 9 A awemuy la ibalat
ya dulayen, te atadan muy hud la ta mappya, te
yenya gafu na nepangalap na Namaratu tekamuy

petta maatadan kam hapa ta mappya. 10 Te ya

uhohug na Namaratu ta lebrunaena

“Ya mayat matolay ikid na makagamid ta
mappya a mappya ta awena maguhohug
ta dulay ikid na awena magladdud,

11 am awa pagtalekudan na mina ya ngamin
dulay, petta mangwa ta mappya.

A pake apagan na mina ya pakikappya na
ta saka tolay na kiden, petta yen la ya
nonotan na,

12 te kumanen hapa ya taronan na Namaratu,
a dangagan na hapa ya pakimallak na.

Ammi ta mangwa en ta dulay a pagporayan na
hapa,” kunna.

13 A am malogon kam mantu nga mangwa ta
mappya a itta hud sangaw mangigakkad teka-
muy? 14 Ammi maski am angarigan ta mazigatan
kam gafu ta mappya ya tarabakun muy a matalak
kam mina, te pasinapan na kam na Namaratu
ewan. A awemuy mantu italaw ya makitapil
tekamuy, ikid na awemuy burungan ya kwan da
tekamuy, 15 te mapmappya ta dana itug muy ikid
na bikulan muy ya talaw muy ta dafu muyewan
Hesus. A dana nakaparan kanan mina talo am
itta sangaw ya mangibar ta gafu ta pangurug muy
tentu, petta itta ya tabbag muy. 16 Ammi itan muy
ta awemuy pasinapan ya dulay ta nonot muy, te
malapat mina ya tabbag muy.

A isipat muy hapa ya alinnak na nonot, petta
maski am padpadulayan da kam a awemuy la
pasinapan ta nonot muy, te mas bali mamatan kid
am maita da ya kappyanan na pangurug muy te
Hesus. 17 A am uray na Namaratu ta mazigatan

kam gafu ta mappya ya tarabakun muy a mata-
lak kam la, te mapmappya haman yen ammi ta
mazigatanen gafu ta tarabaku na en nga dulay.
18 Te intu mina pagnonotan muy i Hesusen tentu
en nasinga nangikaru ta liwat tam kiden. Te intu
haman ya matunungen, ammi nazigatan haman
gafutakadulay na kadwan, petta ikitam nga dulay
ya padatangan na ta Namaratu ewan.

A ta nepangpapasi da tentu a nesipat hapa ya
barina en ta zigat ta kuman na ikamuy, te kagitta
tam tolay haman. Ammi ta kabalin na pasinaena
natolay hala ta kuman nabarinaen, amminegitta
ta Namaratu ewan. 19 A gafu ta pangabak na ta
pasi a enna hapa nepasikkal ta anitu kiden nga
nabalud ta agyan na sugiram. 20 A ya anitu kiden
hapa a ikid hala ya anghel kiden nga nagsoysoy
ta Namaratu ewan ta araw ni mina Nowe en, te
sa nagdadorug kid na tolay kiden. A nabayag
hapa ya nepagattam na Namaratu ta tolay kiden,
te awena kid bit pa-gangan talo am itta ya mag-
babawi tekid. Te indagan na hapa ya kabalin na
baporen nganepapadday nate Nowe petta ahatan
da mina ta paglayus na danumen. Ammi pake
assang la ya simarok ta baporen, te walwalu la ya
natolay ta kabalin na layusen.

21 A ya pakalasat na walu kiden ta layusen a
yen hapa ya keangarigan na nepagzigut muy ta
danum, te gafu ta pagzigut muyen a nesipat kam
hapa ta pasi ni Hesus ikid na katolay na en petta
mekerutan kam. Te am nabalin na nagzigut ya
nedagga te Afu Hesus a bakkan ta bari na en ya
nabaggawan am awa nonot na en gafu ta kari na
en ta Namaratu ewan. 22 A gafu ta natolay hapa i

Hesusen a ittan ta lugar na Namaratu ewan nga
makipagturay hapa tentu, a timuluk hapa tentu
ya ngamin kiden anghel ikid na magturay nga

seppakapangwa.

4

Ya Kappyanan Na Pagzigatan

1 A gafu ta netuluk ni Hesus ya bari na en ta
pagzigatan a mappya hapa, kahkahulun ku, taitug
muy ya kuman na nonot na en. Te ya timuluk
ta pagzigatan na bari na ta kuman ni Hesusen a
awenan sangaw nonotan ya dulay, 2 petta maski
am mabayag para la ya katolay muy a awemuy la
tarabakun ya kuman na ikayat na bari muy ta idj,

te intu la tarabakun muy ya ikayat na Namaratu
ewan.
3 Pake nabayag kam garay ta idi nga namad-

day ta dulay ta kuman na awan kiden mangu-
rug, te intu la tinarabaku muy ya magalikkad ta
awan ta kapkappyan, ikid na magatattug, ikid na
kanayun magilellaw, ikid na magdugal, ikid na
mefulot ta pagayayatan, ikid na makipagdayaw ta
kompormi na sinang dyos nga bakkan ta Nama-
ratu. 4 Ammi gafu ta newasa muy ya kumanen
a pagpaka-lat na kanan na kahulun muy kiden
ta idi gafu ta awemuy na makihulun tekid nga
ange magtabur ta katapangan na bari da, a pad-
padulayan da kanan hapa. 5 Ammi maayagan kid
hala sangaw ta atubang na Namaratu ewan, te
pagpagan na kid ta liwat da, te dana negakkad
na ta imbestigaran na ya ngamin tolay, kompormi
am matolay kid para la ono am dana nasi kid. 6 A
yen ya gafu na ta nepadangag ya pangikerutan

na Namaratu ta nagpasi kiden ta katolay da en
petta maski am masi kid ta kuman na gagangay na
tolay, a mabalin ta matolay kid hala nga megitta ta
Namaratu ewan.

7 A ta ayanin a tanagay na ya pagaddetan na
arawin yan, a mappya mantu ta appiyan muy ya
nonot muy, a gamman muy ya bari muy, petta
makimallak kam. & A pake ipasikkal muy hapa
ya pagkaid-idduk muy, te am iddukan tam ya
ikattolay tam a fuhidan tam ya liwat da tekitam
maski am addu. 9 A matalak kam la mina nga
magkapadpadulot ta bali muy, 10 te maski am anu
ya neatad na Namaratu ta tagtakday tekitam nga
makauffun hapa ta kabagis tam kiden a mappya
ta yen hapa ya iuffun tam tekid, petta mappya
kitam na magtaron ta magdaduma na peuffun na
Namaratu tekitam. 11 Am itta ya mangituldu a
mappya ta uhohugan na ya megitta ta uhohug na
Namaratu. A am itta ya manguffun ta kadwan
a mappya ta ikatalak na ya pangpasikan na Na-
maratu tentu, pettam kumanen a Namaratu hapa
sangaw ya madayawan gafu tangamin tarabakun
muy ta pangurug muy te Hesus Kristu. Te gagan-
gay ta intu ya madayawan ikid na magturay addet
ta addet. Onay!

12 Dana itug muy hapa ta nonot muy,
kahkahulun, ta itta hala sangaw ya madammat
na pagzigatan muy. A awemuy mina pahig ta
dana melillik kam mina, te gagangay ta itta ya
mangankanna ta pangurug tam. 13 Mapmappya
hud la ta matalak kam la, masi mekabat kam hapa
ta kuman na zigat ni Afu Hesus, petta mefulot
hapa sangaw ya talak muy ta pagtoli na tekitam,

te yen sangaw ya pakepaita na ngamin kalalaki
na ikid na pakapangwa na ta ngamin tolay.

14 A am padpadulayan na kam na awan Kki-
den mangurug gafu ta pangurug muy te Hesus
a matalak kam mina, te yen ya pakaitan ta pasi-
napan na kam na Kahalwa na Namaratu nga sep-
pakapangwa. 15 Ammi awan mina tekamuy ta
mamapasi ikid na magtakaw ikid na kompormi
na mamadday ta dulay, petta bakkan ta yen kid
ya gafu na pangikatupag da tekamuy. 16 Ammiam
pagzigatan da kam gafu ta pangurug muy te Hesus
a awemuy ikamat, te mas bali ibosag muy tekid
ya pangdayaw muy ta Namaratu gafu ta mesipat
kam ta ngagan ni Hesus. 17 Te nonotan muy,
kahkahulun, ta namegafun ya araw na pangpa-
gang na Namaratu ta itta kiden ta bali na, a am
papa-gang na apolu ya tolay na kiden nga nagli-
wat a anu sangaw ya pagbalinan na awan kiden
mangurug ta uhohug na. 18 Ta kuman na takday
uhohug ta lebru na Namaratu a
“Gafu tamazigat mekerutan ya mappya kiden

na tolay a pake kakallak sangaw ya du-
lay kiden tolay nga awan mangnonot ta
Namaratu,” kunna.

19 A am uray mantu na Namaratu ta mazigatan
ya kadwan kiden tekamuy ta ayanin a mappya ta
idulot da la ya mappya na tarabaku, a ipataron da
ya kahalwa da ta Namaratu ewan, te awena ilogot
ya mangikatalak tentu.

)

Ya Metabarang Ta Manaron

1 A ikamuy hapa nga kalalaklakayan ta iglesya
a itta hapa ya ibar ku tekamuy, te kagitta dak
hapa laklakay, a iyak hapa ya takday nakaita ta
pangpapasi da te Afu Hesus, a kahulun dak hapa
sangaw nga mesipat ta kalalaki na en am magtoli
tekitam. 2 A ya ibar ku tekamuy, a taronan muy
ya mangurug kiden ta agyan muy, te kwa na kid
na Namaratu ewan. A awemuy mina madamdam
magtaron gafu ta zigat na pagtaron muy, te mata-
lak kam mina gafu ta Namaratu ya manguffun
tekamuy.

A awan mina ta magtaron gafu ta karagatan
na ya tandan, te malogon la mina magtaron gafu
ta talak na. 3 A awemuy hapa igitta ya taronan
muy kidina ta kuman na daddoban muy Kkid, te
mapmappya hud la ta maski am anu ya ituldum
tekid a mapolu kam hapa, petta parigan da kam.
4 A am magtoli sangaw ya kadakalan na manaron
tekitam a atadan na kam hapa sangaw ta sagolyat
muy nga ispot nga awan magdan.

5> A ikamuy hapa nga medyo aassang a kurugan
muy ya ibar nalaklakay kidina, te taronan da kam
hapa. A sa maggagitta kam hapa nga mangipaita
ta alinnak na nonot ta gintata-dayan tekamuy, te
ya uhohug ta Bibliya a
“Uffunan na Namaratu ya umalinnak, ammi

ikatupag na ya magparayag,” kunna.

6 A am angarigan mantu ta kuman na
madammat ya kamat na Namaratu tekamuy
a umalinnak kam la, te itta la sangaw ya
pangpata-nang na tekamuy. 7 A maski am anu
ya kapopoyungan muy a ibar muy la ngamin
tentu te intu ya makkamu tekamuy.

8 A mappya hapa ta imugudan muy, talo am
dukmaran na kam sangaw ni Satanas, te intu hapa
ya katapil tam nga makakalkalasig ta kuman na
maguyung na atu, te apagan na ya dukmaran na.
9 Mappya mantu ta pake itug muy ya pangurug
muy te Hesus, petta masikan kam nga mang-
atubang te Satanas. A awemuy pahig ta ikamuy
la ya pagzigatan na, te maski ya kagitta muy kiden
mangurug ta ngamin paglelehutin a mazigatan
kid hapa ta kuman na pagzigatan muy. 10 Ammi
am attaman muy la ya zigat muy abat ta sang
maba-bayag a paglampawan na kam na Nama-
ratu ewan. Intu hala ya Dyos muy nga mangatad
ta ngamin kappyanan. A yen ta inalap na kam
pettamesipat kam hapa ta kalalakina en nga mag-
nayun gafu ta itta kam te Afu Hesus. A patuyagan
na hapa ya pangurug muy, petta masikan kam
mang-atubang ta ngamin kiden mangsalin teka-
muy, 11 Mappya te magnayun la tentu ya ngamin
kalalaki.

Ya Mapozan Na Uhohug Na

12 A nesurat kun ya apisi in surat tekamuy, te ye-
yan ya itabarang ku ikid na ipasikkal ku tekamuy,
petta amu muy ya panguffun na Namaratu nga
kakurugan. A mappya ta pake itug muy ta nonot
muy, petta ikatalak muy.

I Silas hapa ya mangitulud ta surat kin tekamuy,
te intu hala ya kabagis ku nga awan mangilogot.
13 A makikumusta hapa tekamuy ya mangurug
kiden ta isin nga kagitta na ili na Babilonya, te
kahulun muy kid hapa nga pinili na Namaratu. A
makikumusta hapa ya anak kin Markus.

14 A am kada maggagimung kam a magkaali-
mano kam ta talak muy. Namaratu ya makkamu
tekamuy ngamin nga nedagga te Hesus Kristu.
Yen la ya addet na mabidak tekamuy.

